
UCHINCHI RENESSANS RIVOJI-JAMIYAT TARAQQIYOTINING POYDEVORI 

SIFATIDA 

Karimov Bozarqul Xuddayberdiyevich 

Buxoro davlat texnika universiteti “Ijtimoiy fanlar va jismoniy madaniyat” kafedrasi dotsenti, 

falsafa fanlari nomzodi. 

Uygʻonish davri (Renessans) Markaziy Osiyo, Eron, Xitoy, G‘arbiy Yevropada yuz 

bergan alohida madaniy va tafakkuriy taraqqiyot davri. “Renessans” atamasi dastlab Italiyadagi 

madaniy-maʼnaviy yuksalishga nisbatan qoʻllanilgan, uni oʻrta asrlar turgʻunligidan yangi 

davrga oʻtish bosqichi deb baholaganlar. Osiyo markazida joylashgan Movarounnahr, Xuroson 

va Eronda Italiyaga qaraganda bir necha asr oldin ulkan madaniy koʻtarilish yuz bergan, ilm-fan, 

falsafa, adabiyot kuchli rivojlanib, ilgʻor insonparvarlik gʻoyalari jamiyat fikrini band etgan, 

aqliy va ijodiy faollik gurkiragan. Bu davr dunyo ilmida “Musulmon Renessansi” yoki “Sharq 

Uygʻonishi” nomi bilan atalib kelinmoqda.  

“Renessans” lugʻaviy fransuzcha “qayta tugʻilish” degan maʼnoni anglatadi. Atama 

sifatida uning mazmuni ancha keng: madaniyatda, ilm-fanda, sanʼatda, taʼlim-tarbiyada, 

umuman, jamiyat hayotida uzoq muddatli turgʻunlikdan keyin qayta jonlanib, tez rivojlanishni, 

ijtimoiy ong va qadriyatlar tizimi yangi sifat bosqichiga chiqishini bildiradi. Ilk bor atama 

Yevropada oʻrta asrlar mutaassibligidan keyin 15-16 asrlardagi rivojlanish davriga nisbatan 

qoʻllanilgan. Renessans atalmish mazkur ijtimoiy hodisa oʻzbek tiliga Uygʻonish davri deb 

oʻgirilgan.  

Bugun jahon miqyosida yurtimiz haqida so‘z ketganda, “Yangi O‘zbekiston” iborasi tilga 

olinmoqda. Bu keyingi yillarda taraqqiyotning mutlaqo yangi bosqichiga qadam qo‘yganmiz, 

erishayotgan zalvorli yutuqlarimizning munosib e’tirofidir. “Yangi O‘zbekiston”da Uchinchi 

Renessans poydevorini bunyod etish uchun ta’lim tizimidagi islohotlarni tubdan 

takomillashtirish zarur bo‘ladi.  

Birinchi Renessans negizida IX-XII asrlarda Movarounnahr zaminida shakllangan va 

samarali faoliyat ko‘rsatgan ilmiy-madaniy markazlar muhim o‘rin tutadi. Ahmad al –Farg‘oniy, 

Abu Hafsi Kabir Buxoriy, Imom al-Buxoriy, Imom-at-Termiziy, Abu Mansur Moturidiy, 

Muhammad al-Xorazmiy, Abu Ali Ibn Sino, Beruniy, Farobiy, Mahmud Zamaxshariy, 

Burxoniddin Marg‘inoniy kabi minglab daholarni zakovati tufayli erishilgan olamshumul 

yutuqlar yurtimizda tom ma’nodagi yuksalishni ta’minladi va xalqimiz ruxida Birinchi 

Renessans deb e’tirof etildi. Temur va temuriylar davridagi yuksalish, Mirzo Ulug‘bek davridagi 

yuksalish, Mirzo Ulug‘bek rahnamoligi va faol ishtirokida bunyod etilgan o‘ziga xos akademiya, 

observatoriya, noyob kutubxona va o‘z davrining oliy o‘quv yurti bo‘lgan madrasa ilm-fan 

yuksalishi,Ulug‘bek madrasalari, 1417,1420, 1433 ilm-fan taraqqiyoti uchun xizmat qildi. Bu 

davrda yurtimizda Ikkinchi Renessans sifatida tan olindi.  

2016 yilda Samarqand shahrida bo‘lib o‘tgan xalqaro anjumanda ishtirok etgan o‘sha 

paytda jahon saylik tashkiloti bosh kotibi bo‘lgan nufuzli siyosiy arbob Tolib Rifoiy 

“Movarounnahr o‘rta asrlarda dunyoning Silikon vodiysi bo‘lgan” degan edi. 

Haqiqatda ham yurtimizda faoliyat ko‘rsatgan ilmiy markazlar va madrasalarda mahalliy 

xalq vakillari bilan bir qatorda musulmon dunyosining turli o‘lkalaridan kelgan chet elliklar ham 

tahsil olgan. Masalan adib sifatida olamshumul shuhrat qozongan, matematik olim bo‘lgan Umar 

Xayom Samarqanddagi madrasalardan birida tahsil olgan. O‘qishi davomida o‘zining yirik 

matematik asarlaridan birini yaratib, uni ustozi, Samarqand qozikaloni Abdurahmon Alaqqa 

bag‘ishlagani manbalarda qayd etilgan.  

Bugungi kunda yurtimizda kechayotgan serqirra jarayonlar mohiyatini “Milliy 

tiklanishdan-milliy yuksalish sari” degan da’vatkor g‘oya tashkil etmoqda. Mazkur g‘oya 

Prezidentimiz ilgari surgan Uchinchi Renessans mohiyatini o‘zida mujassamlashtirgan. Siz 

ta’lim-tarbiya tizimida faoliyat ko‘rsatayotgan ustozlar bu jarayonda faol ishtirok etishimiz 

lozim.  

Fikrimizcha, Uchinchi Renessansga poydevor qo‘yilishi 2016 yil dekabr oyi so‘ngida, 

yurtimiz ilm-fani fidoiylari – akademiklar bilan uchrashuvdan boshlangan edi.  

Mamlakatimizda Uchinchi Renessansga ilk qadamlar haqida fikr yuritganda, uning 

quyidagi dinamikasiga e’tibor qaratish lozim.  

2017 yil 14 sentabr kuni Prezidentimiz qarori bilan Mirzo Ulug‘bek nomidagi 

ixtisoslashtirilgan davlat umumta’lim maktabi-internati va Muhammad al-Xorazmiy nomidagi 

axborot komunikatsiya texnologiyalari yo‘nalishlariga oid fanlarni chuqurlashtirib o‘tishga 

ixtisoslashtirilgan maktab tashkil etildi. 2017 yil 29 noyabrda Innovatsion rivojlanish vazirligi 

tashkil etildi.  

Uchinchi Renessansga qo‘yilgan qadamlar haqida gapirganda, mamlakat rahbarining 

iqtidorli yoshlarni izlab topish, ularning istedodini yuzaga chiqarish maqsadida 2019 yil 30 

avgustda “Yoshlarni ilm-fan sohasiga jalb etish va ularning tashabbuslarini qo‘llab-quvvatlash 

tizimini takomillashtirish chora-tadbirlari to‘g‘risida”gi Qarori hamda mazkur hujjat asosida 

Innovatsion rivojlanish vazirligi huzurida tashkil etilgan “Yoshlar akademiyasi”ni eslash lozim.  

Ushbu maqsad yo‘lida yoshlarimiz o‘z oldiga katta marralarni qo‘yib, ularga erishishlari 

uchun keng imkoniyatlar yaratish va har tomonlama ko‘mak berish – barchamiz uchun eng 

ustuvor vazifa bo‘lishi zarur. Shundagina farzandlarimiz xalqimizning asriy orzu-umidlarini 

ro‘yobga chiqaradigan buyuk va qudratli kuchga aylanadi.  

Uchinchi Renessans g‘oyasini hayotiy va ta’sirchan milliy g‘oyaga aylantirishni nimadan 

boshlamoq kerakligini ham anglab yetishimiz zarur. 

Holva degan bilan og‘iz chuchimaganidek, Renessans degan bilan u sodir bo‘lib 

qolmaydi. Buning uchun har tomonlama puxta o‘ylangan siyosat olib borilishi, xalqda ruhiy 

koʻtarilish, qatʼiy irodali intilish yuz bermog‘i zarur. 

Avvalo, tushuncha mazmunini aniq ochib berish, aholining barcha qatlamlari, avvalo, 

yoshlar ongiga yetkazish kerak. O‘tmish renessanslari davrida ajdodlarimiz nimalarga 

erishganini, jahon sivilizatsiyasiga qo‘shgan hissasini, boshqa xalqlar, mintaqalar yutuqlari bilan 

taqqoslab, jahonning yetakchi madaniyatlaridan, ilm-fani, san’ati va adabiyotlaridan birini, ilg‘or 

ijtimoiy fikru qarashlarini yaratganini qisqa, lo‘nda, dabdabali jumlalarsiz yoritish zarur. 

Shuningdek, ularning inqiroz sabablari xolis tahlil etilmog‘i lozim. Buyuk geografik 

kashfiyotlar tufayli Buyuk Ipak yo‘lining to‘xtab qolgani ob’ektiv sabablardan biri bo‘lsa-da, 

ichki va tashqi nizolar, taxt talashlar, ayirmachilik va uch davlatga bo‘linib ketish, inson 

komilligi faqat insonning ichki dunyosiga qaratilib, jamiyatning ijtimoiy-iqtisodiy taraqqiyotiga 

yetarlicha e’tibor bermaslik kabi sub’ektiv omillar inqirozni keltirib chiqargan asosiy sabablar 

edi. Tarixdan saboq olish, tegishli xulosa chiqarish uchun bular yoshlar, aholi ongiga yetkazilishi 

kerak. Biz ko‘proq avvalgi uyg‘onish davrlarimizning yutuqlarini faxr bilan e’tirof etib, negadir 

ularning inqirozi sabablari haqida gapirishni unchalik xushlamaymiz. 

Birinchi va ikkinchi renessanslarning tarixiy sharoiti va davri talablari, imkoniyatlarini 

haqqoniy baholab, Yangi Renessansning tarixiy sharoitlari va talablari mutlaqo o‘zgacha ekanini 

asoslash, dalillash maqsadga muvofiq. 

Uchinchi Renessans to‘rtinchi sanoat inqilobi bilan muvoziy, bir vaqtda kechadi. Shu 

sababdan u, avvalo, texnologik inqilobni, yuksak rivojlangan raqamli smart (aqlli) iqtisodiyotni 

taqozo qiladi. O‘z navbatida, raqamli, smart iqtisodiyotga o‘tish uchun ishlab chiqarishni 

bosqichma-bosqich modernizatsiya qilish, avtomatlashtirish, robotlashtirish talab etiladi. Mazkur 

jarayon O‘zbekistonda qanday bosqichlarda amalga oshirilishi, uning moddiy-moliyaviy, 

insoniy, ilmiy va ilmiy-texnologik ta’minoti bo‘yicha istiqbolli aniq kompleks dasturlar yangi 

Renessans g‘oyasi bilan mafkuraviy jihatdan bog‘lanishi shart. Ilmiy, ilmiy-texnologik ta’minot 

taqozosidan kelib chiqib, ta’lim-tarbiya sohasining barcha bo‘g‘inlari uzluksiz isloh etib borilishi 

kerak. 

Avvalgi ikkala Renessans mustahkam ma’naviy-mafkuraviy negizda, birinchi galda 

yuksak axloqiylik, adolat, ilmga tashnalik va bag‘rikenglik asosida yuz bergan. Islom halollik va 

to‘rilikni, insof va adolatni, ilm va amaliy faollikni hamma narsadan ustun qo‘ygan. “Ilm izlab 

Chinga bo‘lsa-da, bor”, “Sendan harakat - mendan barakat”, “Bir soatlik adolat barcha insu 

jinslarning qirq kunlik ibodatidan ustun” va ko‘plab shu kabi hadislar, naqllar ajdodlarimizning 

ijtimoiy mo‘ljaliga aylangan edi. 

“Baytul hikma”da 40 dan ortiq tarjimonlar qadimgi yunon tilidan, 14 nafar tarjimon 

sanskrit tilidan, 4 nafar tarjimon Xitoy tilidan ilmiy, tibbiy va falsafiy asarlarni arabchaga 

o‘girgan. Bundan tashqari, lotin, suryoniy, ibroniy tillardan tarjimonlar boʻlgan. Ilmiy haqiqat 

diniy mansublikdan ustun qo‘yilgan. Bu asar ma jusiylarniki, bunisi kofirlarniki deb inkor 

qilinmagan. Ajdodlarimiz til o‘rganib, ilm ortidan dunyoni kezgan. Mahdudlik qobig‘iga o‘ralib 

qolmagan, turg‘unlik, mahalliychilik ularga yot bo‘lgan. 

“Baytul hikma”, Xorazm Ma’mun Akademiyasi, umuman, islom olami olimlari faoliyati 

o‘sha davrdagi xalqaro ilmiy integratsiyaning eng yorqin namunasidir. Birinchi va ikkinchi 

renessanslarning ma’naviy asoslarini va sabablarini hamda keyingi inqirozini chuqur 

o‘rganmasdan, biz Uchinchi Renessansni muvaffaqiyatli amalga oshira olmaymiz. Bugun ham 

bizga g‘oyaviy va ilmiy tolerantlik (bag‘rikenglik), ilmga, haqiqatga tashnalik, milliy 

mahdudlikni, g‘oyaviy mutaassiblikni tamomila inkor etish xos bo‘lmog‘i lozim. 

Yuqoridagilardan ayonlashmoqdaki, Uchinchi Renessans bizdan xalqaro hamjamiyatga 

ilm-fan, texnologiyalar, axborot, madaniyat va iqtisodiyot sohalarida yanada chuqurroq 

integratsiya bo‘lishini talab etadi. Ammo o‘zligimizni, tilimizni, milliy xususiyatlarimizni, 

ma’naviyatimizni saqlab qolishimiz shart. Bu esa ta’lim-tarbiya tizimiga jiddiy e’tibor qaratishni 

bildiradi. 

Mamlakatimizda so‘nggi yillarda ayollar masalasida jamiyatda gender tenglikni 

ta’minlash, ayollarimiz uchun munosib mehnat va turmush sharoitlarini yaxshilash, yoshlarning 

o‘z bilim va salohiyatlarini to‘laqonli namoyon etishini ta’minlovchi tizim yaratildi. Xususan, 

hozirgi pandemiya davrida bu boradagi ishlar samarasiga har qachongidanda ko‘proq e’tibor 

qaratilmoqda. 

